
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumuuna 

saqqummiuppara: 

 

 

Inuussutissanik immuup sukkuanik akoqanngitsunik pisariaqartitsisunut qanoq 

akikinnerulersitsisinnaanersugut pillugu misissuinissamik aallartitseqqullugit 

Naalakkersuisut peqquneqarnissaannik Inatsisartut aalajangiiffigisassaattut siunnersuut.  

Misissuinermi naatsorsorneqassaaq innersuussutit ataasiakkaat aningaasatigut inuiaqatigiinnut 

kinguneqassanersut.   

(Inatsisartunut ilaasortaq Justus Hansen, Demokraatit) 

 

Tunngavilersuut 

Isertorneqarsinnaanngilaq kalaalerpassuit immuup sukkua sapermassuk. Quppersagaq: "Nerisassanut 

ilitsersuut: Inunnut immummik sapingaqartunut. Immuup sukkuanik sapingaqartunut”1  

suliarineqaqqaarpoq 1999-mi tamatumalu kingorna 2012-mi 2014-mi nutarterneqartarpoq. Tassani 

ilaatigut atuarneqarsinnaavoq Kalaallit Nunaanni innuttaasut 55 procentit missaaniittut immuup sukkua 

annermik minnermilluunniit sapertaraat.  

 

Immuup sukkuanik sapingaqarneq uloriananngilaq taamaakkaluartorli allaaserineqarpoq 

nuanninngitsutut, assigiinngitsunik arlalinnik kinguneqartarmat soorlu meriannguneq, pullanneq 

naarlunnerluunniit. Meeqqat eqqarsaatigalugit aamma alliartornermikkut 

ulorianartorsiortitsinneqarsinnaapput.  

 

Immuup sukkuanik akoqanngitsunik pisisoqarsinnaavoq taakkulu "naliginnaasunit" 

akisunerungaatsiarsinnaasarput tassa imaappoq tunisassiat tamakku pisariaqartitsineq naapertorlugu 

atorneqarsinnaaneq ajorput. Tamanna tunngavigalugu isumaqarpunga pissusissamisuussasoq 

politikkikkut misissorneqartuuppat immuup sukkuanik akoqanngitsut nioqqutissat akikinnerulernissaat 

qularnaarniarneqarsinnaanersoq. Tamanna ilaatigut pisinnaavoq nakorsap allagartaliisalerneratigut, 

tassani  nakorsaq receptimik nioqqutissanik pisariaqartitanik akikinnerusumik akiliilluni 

pisissutigineqarsinnaasumik tunniussaqartarsinnaavoq.  

 

Immaqa assileqqissaanngikkaluarlugu danskit periusaat isumassarsiorfigineqarsinnaavoq, taava 

nipaallisaatit recepti atorlugu imaluunniit atornagu  nakorsaatissiatut pisisoqarsinnaasarpoq, tassani 

nioqqutissat inunnut receptimik pilinnit akikinnerusumik pisiarineqarsinnaasarput taamaasillutillu 

peqqinnissartik pillugu nioqqutissanik pisariaqartitsisarlutik.  

Taamatut oqaaseqarlunga Naalakkersuisut akissuteqarnissaannut partiillu allat saqqummiussassaannut 

qilanaarpunga.  

                                                 
1 https://www.peqqik.gl/da-DK/Emner/Livsstil/Kost/Laktose_Sakkarose_Intolerans?lang=kl%2ckl&sc_lang=kl-GL 

https://www.peqqik.gl/da-DK/Emner/Livsstil/Kost/Laktose_Sakkarose_Intolerans?lang=kl%2ckl&sc_lang=kl-GL

Pisortanut aningaasaqarnikkut allaffissornikkullu kingunerisassai 

Misissuineq aningaasartuutitaqassaaq. Aningaasartuutilli tassunga atorneqartussat ilinniagartuup ukiup 

affaani  sulineranit akisunerunissaat naatsorsuutigineqanngilaq. 

 

Inuussutissarsiornermut aningaasaqarnikkut allaffissornikkullu kingunerisassai 

Misissuinermut attuumassuteqanngilaq 

 

Innuttaasunut aningaasaqarnikkut allaffissornikkullu kingunerisassai 

Misissuinermut attuumassuteqanngilaq 


